
Illumik pisinermut atatillugu illup qanoq innera pillugu naliliinermik 

sanasoqartalernissaanut inatsisitigut piumasaqaateqartalernissamut atatillugu aningaasatigut 

iluaqutissanik ajoqutaasunillu misissuisoqarnissaa pillugu kiisalu illumik pisinermut 

atatillugu illut nukimmik atuisarnerat pillugu nalunaaqutsiisarnissap inatsisitigut 

piumasaqaataalernissaanut atatillugu misissuisoqarnissaanut Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Aamma 

misissuinermi ilanngullugu paasiniaqquneqarpoq sillimmasiisarfiit piginnittut nikinneranni 

suleqataanissaminnut piumasaqaatigisinnaasaat kissaataallu. Misissuinerup inernera 

Inatsisartunut agguaanneqassaaq 2017-imi ulloq 1. januaari tikitsinnagu. 

(Inatsisartunut ilaasortaq Justus Hansen, Demokraatit) 

Piffissaq kingulleq tusagassiorfikkut malersorneqarpoq ilaqutariit maani Nuummi illusisimallutik 

uukapaatinneqarsimasut, illu ajorluinnartoq akisuaarujullugu pisiarisimavaat, massakkullu 

kingunipilui aqqusaarlugit, nersunaqaat aamma akuersaarneqarsinnaanngilluinnarpoq. Illumi 

tuniniaasarnermi tuniniaasartut Danmarkimi peqatigiiffimmut ilaasortaanerarput, taakkulu 

maleruagassaat aamma taamaattumik malittussaangaluarlugit. Sorpasuit asuli pissutsit danmarkimiit 

naleqqutinngilluinnartut nussukuttoorlugit illunik pisisoqannginnerani qanoq innerani nalunaarusiaq 

”mininneqarsimavoq” immaqa iluaqutaasatuaammat, ajorluinnarpoq. 

Taamaattumik Justus Hansen-ip ajornatorsiummik qaqitsinera ajunngilluinnarpoq, qulaanilu 

assersuutitut eqqaasatta uppernarsisiinnarpaa misissuineq pisariaqanngitsoq inatsisilionissarlu 

kinguarsaqqinnagu piviusunngortinneqartariaqartoq, inatisiliornermilu aamma 

kinguneqartitsinnaaneq ilanngullugu sinaakkutissiorneqartariaqartoq. 

Taamatut ilaliilluta siunnersuutip inatsiseqarnermut ataatsimiititaliamut pilersitsisoqarnissaanik 

allannguutissamik nalilersuinissaq ilanngullugu sukumiisumik suliarineqarnissaa 

innersuussutigaarput. 

